
‘WƆN -TAƆNG -MA 'GÜ 'SËËDHƐ 
 

  -Bhawɔn ‘to dhe ‘o ̈dho -Pamɛbhamɛ -wo po ̈-mɛ -nu “piʋ̈ (dhiang 
do ya, ‘ya- -blɛɛsü ze ̈“nimlɔɔ ‘ o ̈-zio ̈ya- ‘gu ̈‘nu) 

 
 

    -Pamɛbhamɛ ‘ö -kë naɔ 
-ma ‘gü ‘sëëdhɛ ‘ka, -a –wo 
pö -mɛ -nu “pɛpɛ, -dhɛ =ya 
=kpaɔ ka –bha –ee ? Ka 
nuwɛɛ yë -bha mü. Ko ̈ ka     

–kɔɔwɔn –yö dhi bha  ‘aa    
–yë kë ? 
     Yi dheebhang –nu ka    
–dho yi –bhawɔn ‘to- 
‘sëëdhɛ ya –a “dhiʋ̈ ‘o ̈ kë 

‘gbaannu bha-  -wɔn ‘gü.   
–Yo ̈ kë -sü yë -kë ‘ka -kwɛɛ 
-nu –bha see- ‘o ̈ ‘wo kë wo 
=në- -nu -bha. “Kɛɛ Atanna 

‘saa- ‘gü ‘wɔn =gbaan yö 
‘ko “dhiʋ.  

Kwaa- =danwopo ̈“sɛ ‘gu ̈-wɔn 

  ‘Yen̈ng- yaa ‘o ̈ bhu ̈ kwɛɛ  
  ‘Yënng- ‘ö- ‘bhü -sü zü ‘o ̈
bho -kwɛ ‘o ̈ -ziö ya- “dhiʋ̈ 
‘to “tʋ̈ng ‘gü, ‘o ̈- “zɔ ‘o ̈ -da 
‘ka -kwɛ -dee ya- =kwɛɛ- 
=danwo po ̈ “sɛ ‘gü, -yo ̈ -gun 
-ziisü. =Ya =mɔɔ dha “yi      
-kwɛ -kaɔng -yiisio ̈ -bha 
(40) ‘yënng- suu ‘o ̈ “dhʋ̈ 
bha, ‘yii “bhü “dhʋ̈ do. “Su 
“saɔdo ‘gbaandhö ko ̈ dha 
‘yaa ‘dhö. ‘Pë ‘o ̈- zü ‘dho ̈
bho “kwi- “su ‘o ̈ -kë 
Sɛtangbrë ‘o ̈ ‘kwa- -dhɛ       
-Zaan ‘yii- “Maa “sɛ ‘gü 
bha, -a “tʋ̈ng ‘gü, ‘o ̈ nu ‘ö 

yo ̈- ‘ka -gblɔgɔn (‘maase ̈
2007) -bha -dhɛkpaɔyi          
-kaɔng do o ̈ ga “sɔɔdhu (15) 
-bha -yö -gun “gbɩɩ-. ‘Ö dɔ 
mü ko ̈ -klɔng -nu ‘o ̈ “yi ‘yaa 
yën -a –nu ‘gü ‘kpa, -a -nu 
gbaan “bhʋ̈ʋ̈. “Yi -gɔ -nu 
‘wo gun -dhɛ -nu ‘o ̈- -bha     
-tɔn =wlo ̈ö -dhɛ -nu ‘gü 
“Maadhö, mɛ -nu -wo –gun 
wɔ sië -a –nu –bha  ko ̈ ‘wo 
“yi =slɔɔ. Mɛ ‘bha -nu –wo   
-dho “kidhʋng “sɔɔdhu, 
“saɔdo -nu “dhiʋ̈ “yi mɔɔ-. 
‘Ö =yɔɔn mü ko ̈ “sɔdha -nu 

‘wo- -nu ONISI (ONUCI) -nu 
-kë, -wo “yi ‘dhiitre ̈ “gblü 
=plɛ (2000) ‘sü sië                  
-dhɛkpaɔyi -bha “Dalʋa,      
-Dukwitaa -dhɛ -nu ‘gü 
‘wo- ‘gü -gblü “Maadhö. 
“Kɛɛ -më ‘ö- bho ? 
‘Pë ‘o ̈ ‘kwa “wɩ sië- ‘ka ya 
kö ‘po ̈- -kɔ -nu ‘gü, “siʋ̈ -yo ̈
“kaflɩɩ -dhɛ, =kakao -dhɛ, 
‘bhlaa- -dhɛ -nu -bhö sië. 
‘Ö dɔ mü ko ̈ “mɔɔ- -zë -nu, 
-Zlaan ‘gü -mɛ -nu, -a ‘mɛ   
-nu ‘o ̈ ‘waa -Zlaan ‘gü, ‘mɛ 
‘dhɛ ‘o ̈ “dhʋ̈, -yo ̈ bhɛa” sië 

ö bha -Zlaan -dhɛ ko ̈ -Yo ̈
“ta ö -dhɛ.  
    -Zlaan -zo ‘yaa bhɔ o ̈ bha 
‘në -nu ‘ka. -Gblɔgɔn 
(‘Maasë) -dhɛkpaɔyi -kaɔng 
do o ̈ga “saɔdo bha (16), ‘yo ̈
dha -zizisü ‘o ̈ ban- ‘ka 
“Maadhö ‘yo ̈ -kë mɛbhɩɩ      
-nu dha -sü ‘ka. 
                                                                       
=Kesɩ Dhifɔnngsü 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

L’orthographe DAN  
Voici ce que nous pouvons  utiliser pour 

savoir lire et écrire en langue dan. 
Les consonnes et les voyelles que vous ne 

voyez pas ici sont les mêmes qu' en français. 
Attention: 
1. c, h, j, qu et x n'existent pas en dan. 
2. r ne se trouve jamais au début d'un mot. 
Voici le reste de l' alphabet : 

Lettres  Exemple Traduction 
Aa "kaa gale 
An "gan tirer 
Aan saan cadeau 
aɔ kaɔ perdrix 
aɔn ‘daɔn- araignée 
bh -bho cabris 
dh dhe mère 
ee =wee sel 
ɛ "pɛ déchirer 
ɛɛ =wɛɛ moquerie 
ɛn -gɛn pied 
ɛɛn =gblɛɛn long  
ë pë chose 
 

ëë "këë daba 
ën 'kën rassasier 
ëën =klëën entourer 
ɛa "kpɛa sec 
ɛan gɛan" scorpion 
gw -gwë caillou 
in "bin fleur 
iin "iin ou 
ɩ "wɩ parler 
ɩɩ "gbɩɩ- fort 
kw =kwaa main gauche 
ng1 gbeng nuit 
oo -zoo chenille 
ɔ 'pɔ credit 
ɔn "yɔn huile 
ɔɔn =yɔɔn sang 
ö pö dire 
öö töö panier 
u "su lune 
un bun tombeau 
uun =yuun asticot 
 

ü 'gü intérieur 
üü "güü amère 
ün =blün miette 
üün glüün rouler 
ϋ "gϋ brûler 
ϋϋ "bhϋϋ tarir 
ʋ "tʋ oreille 
ʋʋ "tʋʋ sauce 
 
-Wo 'dho -kɔ ( Les tons ) 
 
très haut  "dhü arbre 
haut   'kɔ maison 
moyen   dë père 
bas   =zɛ termite 
très bas   -dhɔ amour 
très haut + très bas "klang- singe 
haut + très bas  'yënng- soleil 
moyen + très bas saa- savon 
bas + très bas  =göö- iroko 
moyen + très haut gɛan" scorpion 
moyen + haut  kpuu' souche 

Kwaa- "Kɔdivuaa -sɛ 'gü -wɔn 
  

                                      =Minisü -blɛɛsü -dee ‘ö -ya -ya  
  
“Kɔdivuaa -mɛ -nu kwaa- 
=minisü -blɛɛsü ‘ö yö 
Siaadhü Konan Bani 
ziaandhö, -wa -dhɛ 
Sodho Giyɔme.̈ -A -kwɛ 
-yö -kaɔng -yaaga ö ga 

“sɔɔdhu. -Yö -ya “dhʋ̈ 
“su ‘ö -ke ̈ -gblɔgɔn ‘ka ‘ö 
“kwi ‘dhö -dhɛ ‘maase ̈
bha- ‘gü -Mɔɔsii “sɛ ‘gü.   
-Mɔɔsii -naa “sɛ -gɔ “dhiʋ̈ 
-mɛ -kuu “dhiʋ̈. “Kɛɛ 

kwaa- plezidanng =ne ̈‘ö 
ke ̈ -wɩ -a -bha kö Sodho 
bha -kɔ -yö “yɛ- -bha 
=dhɛ -kɔ bha- ‘dhö. 
Sodho -ya -sü bha ‘yaa   
–siö -sü ‘ka potikö -mɛ    

-nu ‘ö ‘wo “kɔdivuaa -a   
-nu ‘bha -dhɛ. 
  Kö -Zlaan -yö dɔ kwa 
“piʋ̈ kö Sodho -ya -sü bha -
yö ke ̈“sɛ ‘waannu   -sü ‘ka 
bha ‘aa -yö ke ̈-oo ? 

 
"Kpʋngtaadhɛ -wɔn 
       

       Modhitani 
  Modhitani -sɛ bha, 
mɛtii “sɛ do -mü. Waa- 
“Kɔdivuaa -sɛ -wo ke ̈ -ya 
‘fleë-̈ ‘gü dhe -slɔɔ -kwɛ 
dosɛng ‘gü (1960). “Kɛɛ 
‘ö nu ‘ö yö- ‘ka -kwɛ 
“gblü =plɛ waa- -kwɛ     
-yiisiö -bha (2004) -ya 
“sɛ -gɔ “dhiʋ̈ -mɛ 
kpɛnngdhö ‘ö- =vote 

yöö ke ̈ ‘yii ke ̈=slɔɔ do. 
‘Mɛ ‘ö -yaa pö yöö -ya 
“sɛ “dhiʋ̈, -yö -ya mü 
“gbɩɩdhɛ ‘ka. -A -ke ̈“dhʋ̈ 
-sü bha- ‘gü, ‘yö -kwɛ 
“gblü =plɛ waa- -kwɛ 
“sɔɔdhu bha (2005), -a 
“su ‘ö -ke ̈ -zoo -kun ‘gü 
“su ‘ka bha, ‘yö “dhasü   
-nu ‘wo “sɛ “vlʋʋ dɔ ‘mɛ 

‘ö gun “sɛ -gɔ   “dhiʋ̈ -a     
-gɔ, ke ̈ “dhʋ̈ kö ‘wɔn ‘ö   
-gban =vote -bha bha 
‘wo- “yan bhɔ -se ̈ ‘ka, kö 
“sɛ ‘gü -mɛ -nu woo        
-dede -wo wo -kɔ “yɛ 
woo- plezidanng -bha. -A 
-ke ̈“dhʋ̈ -sü bha- ‘gü, ‘yö 
‘maase ̈ ‘ö -ziö ya mɛ 
=plɛ ‘wo -gban =vote    

-bha. “Dhasi -nu -ze ̈ ‘wii 
ke ̈ “wɩ- -bha kö ‘wo        
-gban. ‘Mɛ ‘ö ke ̈-ziö, -wa 
-dhɛ Sidi Siɛkdolai. -A   
-kwɛ -yö -kaɔng “saɔdo 
o ̈ ga “suesio ̈ (69). ‘Wɔn 
bha -a -se ̈ -dhɛ -mü 
=dhɛ  “dhinaa ‘yii -da 
tongtongdhö. 

 
‘Wɔn ‘o ̈-gban “sɛ “gla –wɔn –nu -bha 

Telefɔnö    
“Kwi -a “su ‘ö -ke ̈ ‘maase ̈
‘ka, ‘ö ‘kwa -dhɛ “Maawo 
‘gü -gblɔgɔn ‘ö -ziö ya, -a 
-dhɛkpaɔyi -kaɔng =plɛ ö 
ga “saaga bha, naɔ -ma 
‘gü ‘seëd̈hɛ ‘ö -ke ̈
zuunadhö ‘ka bha, -a -nu  
-pek̈e ̈‘gü -kɔ “pɛpɛ ‘ö ‘wo 
“Kɔdivuaa, -a -nu ‘gü -mɛ 
-nu -naa -kɔ -loo ‘ko -ta    
-gɔmɛ -nu waa- “kaflɩɩ, 
=kakao ta -mɛ -nu ‘wo 

“sɛ ya- ‘gü, -a -naa -gɔmɛ 
‘ö ‘wo- -dhɛ Klistɔfe ̈
Gbɛɛ” ‘dhö, peb̈hee “pɛpɛ 
‘ö -ke ̈-ze ̈wo -bhöpe ̈‘ka -a 
-nu -wɔn ‘ö -gban ‘mɛ -nu 
‘ö- -nu -bha -a -nu -bha    
-gɔmɛdhe ‘ö ‘wo- -dhɛ Irie 
“Luu Kodhɛto ̈ waa- 
telefɔnö -gɔmɛ ‘kpii- do    
-kɔ =wlöö -mɛ ‘ö -ke ̈
=Mamadu Ndiaye ̈ ‘ka,   
-a ‘dhö, -wo ke ̈ -kpan wo 

‘kweë-̈. -Dhɛ bha- ‘gü, -wo 
ke ̈ ‘wɔn ‘ö -gban telefɔne ̈  
-wɔn –bha -a -dhiang -ze.̈ 
-Wa -pö =dhɛ telefɔnö 
bha, pe ̈ -se ̈ -dede -mü. -A 
-wɔn ‘gü, -yö -se ̈kö -yo ke ̈
peẗamɛ -nu -gɔ. Ke ̈ “dhʋ̈ 
kö -ya -nu -gɔ -wɔn -nu 
‘dho “dhiʋ̈ kö waa- -nu 
keÿɔɔ -nu, -a -nu -ta ‘kun  
-mɛ -nu ‘ö ‘wo -dhɛ “wɛɛ  
-nu, “sɛ “wɛɛ -nu ‘gü bha  

-wo dhiang ze ̈wo ‘ko “piʋ̈ 
-dhɛ =gblɛngblɛn -nu ‘gü 
“tʋ̈ng =gban ‘gü ö ze ̈
“tʋ̈ng ‘gü.  
“Kɛɛ -kwaa ‘gü ma 
‘ka=dhɛ telefɔnö ‘dhɛ ‘ö 
‘wo- =nen̈g wo “tʋ -bha 
‘wo -ziö ‘ka bha =ne ̈ ‘ö 
‘wo -we -a ‘ka. 
Kö ‘mɛ ‘ö ‘ka -ke ̈ peẗamɛ  
-nu ‘ka, kaa- dhiang =ne ̈
‘ö ‘wo- ze ̈bha. 

'Wɔn 'ö -gban -potaasü -wɔn -bha. 
‘Wɔn ‘ö -gban -foodɔn -bha 

 
 
 

 
'Wɔn 'ö -gban troo -nu -bha mɛ wɔkɔ -nu 'gü  
 

 

                                                 -Dhöö kpo ̈ 
 
‘Mɛ ‘ö -ke ̈-dhöö kpö -zuö 
-ɛ -tiaadhe ‘ka -kwɛ ‘ö ziö 
ya- ‘ka mɛtii “sɛ gban 
“pɛpɛ ‘gü -wa -dhɛ Didie 
-Drogba. 
  Zuen̈iida -dede -mü 
“Kɔdivuaa -sɛ ‘gü -mɛ -nu 
kwa -gɔ “tʋ̈ng ya- ‘gü. -A 
-gɛn -mü =dhɛ kwaa- ‘ne ̈
‘ö -ke ̈-dhöö kpö -zuö -mɛ 
‘ka, ‘ö ‘kwa- -dhɛ Didie   
-Drogba bha, -kwɛ ‘ö      
-ziö ya (2006) yö =ne ̈‘ö 
-ke ̈ -dhöö kpö -zuö -mɛ   

-tiantiandhe ‘ka mɛtii “sɛ 
-to “dhʋ̈ -sü =gban 
“pɛpɛ ‘ö “kpʋngtaa -a -nu 
‘gü. 
-Kwaa ‘gü ma- ‘ka =dhɛ 
-dhöö kpö -zuö -mɛ -nu 
“gbɩgbɩ -nu -dede -wo     
-dhö mɛtii “sɛ “dhʋ̈- ‘gü 
‘dodo ‘ka. “kɛɛ yöö- 
=gban ‘gü, -piö “dhiʋ̈ 
bho -piö -yö -dhö.  
-Kwɛ -ya bhɔ ‘dodo ‘yö    
-dhöö kpö -zuö -mɛ -nu   
-bha -kɔloo ‘ko -ta ‘kpii- 

ya ‘ö -kɔ “yɛ mɛ do -bha, 
=badhong –zuö -mɛ -nu 
kpö ‘gü =dhɛ -a -naa mɛ 
“gbɩɩ- ‘dhö. Kwɛɛ, kwa    
-bhaa -mü Didie bha- ‘ka. 
=Ya ke ̈ “dhʋ̈ kö kwaa- 
“yʋʋ bha. 
  =Dhɛ ‘ö ‘wo- -ya =dhɛ 
-kɔ bha- ‘dhö, ‘yö nu 
‘wɛɛgü “Kɔdivuaa -a “yʋʋ 
‘sü -dhɛ ‘gü kwa -dhɛ. 
Mɛbhɩɩ -yö ke ̈ -dho         
-dedewo dɔ -a -gɔ ziaan- 
kwaa-  gɔmaa lɔɔ -dhɛ 

‘kpii- ‘ö ‘Biya ‘ö Ofue 
Buayi ‘tɔ ‘ö- -bha bha-    
-dhɛ ‘gü. 
=Dhɛ ‘ö go ‘mü ‘yö 
Didie ‘ö dho -Buakɛɛ ‘mɛ 
-nu -bha “yʋʋ ‘sü -dhɛ 
‘gü. =Bhleë ̈ ‘ö Sodho 
Giyɔmo ̈ ‘dhö, ö -dɔ -bha 
-mɛ -nu waa- -Buakɛɛ      
-mɛ -nu “pɛpɛ ‘wo- -ya 
Didie -bha -a “sima ‘yaa 
gun. -Yö -gun -se ̈            
-dedewo. 

 

"Yɩɩ  -wɔn
 

    

                     Kwaa- “sɛ ya- 
‘gü ‘ne ̈ do =ne ̈ ‘ö dho 
=klang- ke-̈ mɛtii “sɛ do 
‘bha ‘ö -ke ̈ Libanng ‘ka- 
‘gü. “Sɛ bha- ‘gü, kwa ‘tɔ 
‘bha -nu -wo “kwi -wo 
‘gü, kö -waa pö -a -nu -gɔ 
mü Libanng bhii -a ke ̈-se ̈
‘ka, ‘bhaa bhii “ü -de ‘tɔ 
bha- dɔ. ‘Ne ̈ bha, -wa      

-dhɛ Benua. “Kwi ya -pö 
Benoit̂. -Aga -dhɛkpaɔyi   
-blɛɛsü bha- ‘ka, =klang- 
‘kɔɔdhö, ‘yö =klang- 
gɔmɛ de ̈ ‘ö -ya =klang- 
“dhiʋ̈ ‘ne ̈ -nu -dhɛ -sü     
-bha: ‘yö-yaa pö ‘Zan-, 
‘yö ‘Zan- -yaa pö: 
=Misiee. ‘Piɛɛ-, 
=misiee, ‘Bɛnö Oitö, 

dinng. 
Siangtalö,=misiee… 
=Dhɛ ‘ö ö bo, ‘yö ‘ne ̈
bha ‘ö ö kɔngga “dhiʋ̈ 
=wlüü ‘ö- pö: << 
=Misiee, ‘bhii n ‘tɔ pö    
-wa ! >> ‘Yö =misiee   
-ya pö: « ‘Yö -wo ü          
-dhɛ =dhɛ ? » ‘Yö- pö 

wo n -dhɛ Benua        ( 
benoit̂).>> ‘Yö misiee  
–ya pö “yʋ̈ kö bhi =ne ̈‘ö 
‘wo ü -dhɛ ‘Bɛnö Oitö. 
‘Ma- pö ‘nu.>> Mü -wo 
Benoit̂ –dhɛ ‘Bɛnö Oitö. 
                                                      
=Banngba ‘Bakadhi 

"Gwϋng 
<<“Tɩmaze ̈-nu =ne ̈‘ö ‘wo wo ‘ko -a =gee -wo dɔ.>> “Kwigɔn Banggbo ̈ ‘prɛnngsü ( Prince) 
 
  ‘Kwa- pö “dhʋ̈ kö kwa- -pö =dhɛ 
‘mɛ ‘ö ‘kwa -ke ̈ kwa -dewo             
-bɛnzem̈ɛ -nu ‘ka ya, kwa =ne ̈ ‘ö 

‘kwa kwa ke ̈-ye ̈bha -a =bhleë ̈dɔ. 
Yö =ne-̈ -wɔn ‘gü ‘yö- -dhɛ ‘dhö-   
-bha kö ‘kwa kwa faan dɔ. ‘Kwa 

kwa -dewo bha -a ‘kun “gbɩɩ-. 
‘Kwa- -zɔn mɛ -nu -dhɛ =dhɛ -yö 
=bhleës̈ü. 

                                                                                            

Pë  -Wlangda -sü
     
“Sanni ko ̈=dhɔtrɔɔ -yo ̈nu  
    
Kwaa- ‘se ̈ëdhɛ do =ya zun 
“kpɛnng. ‘Sëëdhɛ bha –yö     
-gban –kë “klʋ̈ʋ̈klʋ̈ -sü -bha. 
–A ‘tɔ -mü “Sanni ko ̈
=dhɔtrɔɔ -yo ̈ nu ‘ka. 
‘Sëëdhɛ bha, -kɔ ‘o ̈ ‘kwa dho 
–a kë- -bha kö ‘kwa kwa 

‘dhɛ kë -dhɛ -nu ‘ö ‘wo –ya    
–sü ‘ka =dhɔtrɔɔplöö -dhɛ    
-nu ‘ka =gblɛɛn, -a –nu ‘gü, 
‘yo ̈ -nu –dhiang ze ̈. “Yua      
–nu ‘o ̈ -a –nu ‘tɔ ‘dho ̈ -a –nu 
‘gü,   -a –nu =gban “dhɛ kë   
-kɔ -nu –wa –nu ‘gü. Kwa     
–bhawɔn –ziaan ‘yaa- -bha 

kö ‘kwa ‘dho flamasi =bɛdhɛ 
-nu ‘o ̈ ‘wo “dhʋ̈ bha –a –nu 
‘dhɔ- -dhɛ -nu ‘gü. –A –gɛn  
–mü =dhɛ -a =bɛdhɛ -nu –wo 
kwa –züzü “iin kwa “sɔɔ 
‘pödhö. 
“Sanni =dhɔtrɔɔ -yo ̈ nu ‘o ̈
bha, ‘mɛ ‘o ̈-  -bɛn zë, -wa      

–dhɛ =Kesɩ Dhifɔngsü. “kɛɛ 
=dhɔtrɔɔ “gblʋ̈gblʋ̈ ‘bha –nu 
–kɔ -ya ‘gü. 
‘Ka dho –kpan –a “dhɔɔ -bha 
–bha ‘mɛ ‘o ̈- “piʋ̈ “Maadho ̈,   
-wa –dhɛ “Zɛ Emaniɛɛ. –A    
–bha tiootioo “nimlɔɔ =nɛ: 
07-17-19-38 

 
                             Pë "bin ‘ö ya –a – ga –sê ‘ka kö ziaan ‘ö dho –Pamɛbhamɛ =plöö ‘ü- -zɔn 

 
 
 
 
 
 
 
 

 
 

 

‘Ka ka bo ‘sëëdhɛ ya- -wo pö -sü ‘ka, ‘wɔn ‘bha =ya kë ka -gɔ kö ‘ka pö yi -dhɛ, -ka ‘sëëdhɛ kë kö ‘ka bɔ. 
Yii- ‘drɛsü =nɛ : =Kesɩ Dhifɔngsu ̈ 06.39.06.88 Lo Zafe 08.18.08.88 / www.pamebhame.info 

‘Mɛ -nu ‘ö ‘wo ‘sëëdhɛ ‘ö ya- -kë, wo -mü =Sai Zoziasü , "Dhɔɔgbö Zafe, =Kesɩ Mɔyan Dhifɔngsü, Valangtɛn 
Vidrinö waa- Edhɛna Pɛdhɛkwalösökaya  ‘ö- -nu =gban =plɛ ‘wo go Dhusi ‘ö -da  “Anɛsü ‘ö go ‘Suisü , -a -nu ‘ka. 


